
IJTIMOIY OBYEKTLARDA 
QURILISH XIZMATLARINI 
MOLIYALASHTIRISHNING 
NAZARIY – ASOSIY 
TAMOYILLARI

Gapparov Azim Qayumovich 
Samarqand iqtisodiyot va servis instituti o‘qituvchisi
Email: gapparovazim@sies.uz

Annotatsiya. Ushbu ilmiy maqolada ijtimoiy obyektlarda qurilish xizmatlarini moliyalashtirishning nazariy asoslari hamda 
asosiy tamoyillari kompleks tarzda yoritilgan. Tadqiqot doirasida ijtimoiy infratuzilma obyektlari qurilishining iqtisodiy 
mazmuni, moliyalashtirish jarayonining institutsional mexanizmlari va ularning samarali ishlashini ta’minlovchi omillar tahlil 
qilingan. Davlat budjeti mablag‘lari, budjetdan tashqari jamg‘armalar, xususiy investitsiyalar va davlat-xususiy sheriklik 
asosidagi moliyalashtirish shakllarining afzalliklari hamda cheklovlari ochib berilgan. Shuningdek, moliyalashtirishda 
maqsadlilik, shaffoflik, tejamkorlik, samaradorlik va barqarorlik tamoyillariga amal qilish ijtimoiy obyektlar qurilishining 
sifatli va o‘z vaqtida amalga oshirilishida muhim ahamiyat kasb etishi ilmiy asoslangan.

Kalit soʻzlar: ijtimoiy obyektlar, qurilish xizmatlari, moliyalashtirish mexanizmi, davlat budjeti, investitsiyalar, davlat-xususiy 
sheriklik, moliyaviy tamoyillar, samaradorlik.

Abstract. This scientific article comprehensively covers the theoretical foundations and basic principles of financing 
construction services in social facilities. Within the framework of the study, the economic content of the construction of social 
infrastructure facilities, institutional mechanisms of the financing process, and factors ensuring their effective functioning 
were analyzed. The advantages and limitations of state budget funds, extra-budgetary funds, private investments, and 
forms of financing based on public-private partnerships are revealed. It is also scientifically substantiated that adherence 
to the principles of targeting, transparency, economy, efficiency, and sustainability in financing plays an important role in 
the high-quality and timely implementation of the construction of social facilities.

Key words: social facilities, construction services, financing mechanism, state budget, investments, public-private 
partnership, financial principles, efficient.

Аннотация. В данной научной статье комплексно освещены теоретические основы и основные принципы 
финансирования строительных услуг на социальных объектах. В рамках исследования проанализированы 
экономическое содержание строительства объектов социальной инфраструктуры, институциональные 
механизмы процесса финансирования и факторы, обеспечивающие их эффективное функционирование. 
Раскрыты преимущества и ограничения средств государственного бюджета, внебюджетных фондов, частных 
инвестиций и форм финансирования на основе государственно-частного партнерства. Также научно обосновано, 
что соблюдение принципов целесообразности, прозрачности, экономичности, эффективности и устойчивости 
в финансировании имеет важное значение в качественном и своевременном осуществлении строительства 
социальных объектов.

Ключевые слова: социальные объекты, строительные услуги, механизм финансирования, государственный 
бюджет, инвестиции, государственно-частное партнерство, финансовые принципы, эффективность.

K I R I S H
Bugungi kunda mamlakatimizda ijtimoiy-iqtisodiy rivojlanishning ustuvor yo‘nalishlaridan biri aholi turmush 

darajasini oshirish, ijtimoiy xizmatlar sifati va qamrovini kengaytirish hisoblanadi. Mazkur jarayonda ta’lim 
muassasalari, sog‘liqni saqlash obyektlari, maktabgacha ta’lim tashkilotlari, madaniyat va sport inshootlari, 
shuningdek, boshqa ijtimoiy ahamiyatga ega obyektlar qurilishi muhim strategik vazifa sifatida namoyon 
bo‘lmoqda. Ijtimoiy obyektlar nafaqat aholi ehtiyojlarini qondirish, balki hududlarning barqaror rivojlanishini 
ta’minlash, inson kapitalini shakllantirish va iqtisodiy faollikni oshirishda ham muhim rol o‘ynaydi. Shu bois 
ijtimoiy obyektlarda qurilish xizmatlarini samarali va oqilona moliyalashtirish masalasi zamonaviy iqtisodiy 
siyosatning dolzarb yo‘nalishlaridan biri hisoblanadi.

Amaliyot shuni ko‘rsatadiki, qurilish jarayonida moliyaviy resurslardan maqsadsiz foydalanish, 
mablag‘larning kechiktirib ajratilishi yoki moliyalashtirish mexanizmlarining yetarli darajada takomillashmaganligi 
loyihalarning cho‘zilishiga, xarajatlarning ortishiga va qurilish sifati pasayishiga olib kelishi mumkin. Shuning 
uchun ijtimoiy obyektlar qurilishida moliyalashtirishning nazariy asoslarini chuqur o‘rganish hamda ushbu 
jarayonda amal qilinishi lozim bo‘lgan asosiy tamoyillarni ilmiy jihatdan asoslash muhim ahamiyat kasb etadi. 
Ushbu maqolada ijtimoiy obyektlarda qurilish xizmatlarini moliyalashtirishning mohiyati, iqtisodiy mazmuni va 
nazariy yondashuvlari tahlil qilinib, moliyalashtirish jarayonida maqsadlilik, shaffoflik, samaradorlik, tejamkorlik 
va barqarorlik tamoyillarining o‘rni ochib beriladi. Tadqiqot natijalari ijtimoiy obyektlar qurilishini moliyalashtirish 
mexanizmlarini takomillashtirish, mavjud resurslardan oqilona foydalanish hamda davlat va xususiy sektor 
hamkorligini rivojlantirishga xizmat qilishi bilan ahamiyatlidir.

M A V Z U G A  O I D  A D A B I Y O T L A R  S H A R H I
Ijtimoiy obyektlarda qurilish xizmatlarini moliyalashtirish masalalari iqtisodiy nazariya va amaliyotda 

keng o‘rganilgan bo‘lib, mazkur yo‘nalishdagi tadqiqotlar asosan davlat moliyasi, investitsiyalarni boshqarish, 
infratuzilmani rivojlantirish hamda davlat-xususiy sheriklik mexanizmlariga bag‘ishlangan. Ilmiy adabiyotlarda 
ijtimoiy obyektlar qurilishi jamiyat farovonligini oshirishga xizmat qiluvchi muhim omil sifatida baholanadi va 
ularni moliyalashtirishda davlatning yetakchi roli alohida ta’kidlanadi [1].

Shu bilan birga, zamonaviy tadqiqotlarda budjet mablag‘larining cheklanganligi sharoitida muqobil 
moliyalashtirish manbalarini jalb etish zarurligi asoslab berilgan [2].

Bir qator olimlar ijtimoiy obyektlar qurilishini moliyalashtirishning nazariy asoslarini tahlil qilar ekan, ushbu 
jarayonning samaradorligi moliyaviy resurslarni rejalashtirish, taqsimlash va nazorat qilish tizimiga bevosita 
bog‘liqligini ko‘rsatib o‘tadilar [3]. Xususan, moliyalashtirishda maqsadlilik va shaffoflik tamoyillariga rioya 
etilishi mablag‘lardan oqilona foydalanish va korrupsion holatlarning oldini olishda muhim ahamiyatga ega 
ekanligi ilmiy manbalarda keng yoritilgan [4].

Shuningdek, adabiyotlarda ijtimoiy infratuzilma obyektlarini moliyalashtirishda investitsion yondashuvning 
ahamiyati alohida o‘rin tutadi. Tadqiqotchilar xususiy investitsiyalarni jalb etish orqali davlat yukini kamaytirish, 
qurilish jarayonining texnologik va sifat ko‘rsatkichlarini yaxshilash mumkinligini ta’kidlaydilar [5].

Bu borada davlat-xususiy sheriklik (DXSh) mexanizmi eng samarali vositalardan biri sifatida baholanib, 
uning nazariy asoslari va amaliy qo‘llanilishi ko‘plab ilmiy ishlarning markazida turadi [6].

O‘zbekiston olimlarining tadqiqotlarida esa ijtimoiy obyektlar qurilishini moliyalashtirishning milliy 
xususiyatlari, davlat budjeti va budjetdan tashqari jamg‘armalarning roli, hududiy rivojlanish omillari bilan bog‘liq 
jihatlar keng yoritilgan [7].

Ularning fikricha, moliyalashtirishda barqarorlik va tejamkorlik tamoyillariga amal qilish uzoq muddatli 
ijtimoiy-iqtisodiy rivojlanishni ta’minlashga xizmat qiladi [8].

Qurilish xizmatlarini ko‘rsatuvchi korxonalarda samaradorlikni oshirish, buxgalteriya hisobi hamda iqtisodiy 
tahlilni takomillashtirish, xususan, ularni moliyalashtirish masalalari bo‘yicha xorijlik olimlardan B.K. Subash [9], 
Duncan Cortlidge [10], Puneet Kuthila [11], mahalliy olimlarimizdan esa N.B. Abdusalomova [12], A.I. Aliqulov 
[13], T.I. Yahyoyev [14] kabilar o‘z tadqiqotlarini olib borishgan.

Umuman olganda, adabiyotlar tahlili shuni ko‘rsatadiki, ijtimoiy obyektlarda qurilish xizmatlarini 
moliyalashtirishning nazariy-asosiy tamoyillari yetarlicha o‘rganilgan bo‘lsa-da, ularni zamonaviy sharoitda, 
xususan, raqamlashtirish, budjet intizomini kuchaytirish va davlat-xususiy sheriklikni kengaytirish nuqtayi 
nazaridan takomillashtirish dolzarb ilmiy masala bo‘lib qolmoqda.

T A D Q I Q O T  M E T O D O L O G I YA S I
Ushbu maqolada bir qancha ilmiy izlanishlar olib borilishi natijasida grafik tahlil, statistik va tizimli tahlil, 

induksiya va deduksiya, abstrakt va mantiqiy, analiz va sintez usullaridan foydalanilgan.

T A H L I L  V A  N A T I J A L A R
Ijtimoiy infratuzilma – bu jamiyatning ijtimoiy farovonligini ta’minlashga qaratilgan maktablar, tibbiyot 

muassasalari, maktabgacha ta’lim obyektlari, sport va madaniyat inshootlari, shuningdek, aholiga bevosita 
ijtimoiy xizmat ko‘rsatishga yo‘naltirilgan obyektlar majmuasidir. Ushbu inshootlar davlatning sotsial siyosatini 
hayotga tadbiq etishda strategik rol o‘ynaydi, chunki ular aholi salomatligi, ta’lim sifati, mehnat unumdorligi 
va inson kapitali rivojiga bevosita ta’sir ko‘rsatadi. Shu sababli ijtimoiy infratuzilma qurilishi davlat iqtisodiy 
siyosatining ustuvor yo‘nalishlaridan biri sifatida doimo dolzarbligini saqlab keladi.

Qurilish xizmatlarini moliyalashtirish nazariyasi iqtisodiyot fanining bir necha muhim yo‘nalishlari 
bilan uzviy bog‘langan bo‘lib, bu jarayonda resurslar taqsimoti, jamoat tovarlari konsepsiyasi, institutsional 
iqtisodiyot va transaksion xarajatlar nazariyasi asosiy metodologik tayanch vazifasini bajaradi. Jamoat tovarlari 
nazariyasiga ko‘ra, ijtimoiy obyektlar yuqori ijtimoiy ahamiyatga ega bo‘lgan, lekin xususiy sektor uchun past 
daromadlilikka ega bo‘lgan obyektlar bo‘lib, ularni moliyalashtirishda davlatning bevosita ishtiroki zarur bo‘ladi. 
Bu obyektlar yaratadigan ijtimoiy naflilikning ko‘p qismi bozorga qaytmaydi, ammo iqtisodiyotning uzoq muddatli 
raqobatbardoshligini belgilab beradi. Shu jihatdan, ijtimoiy obyektlarni moliyalashtirishning samaradorligi faqat 
moliyaviy ko‘rsatkichlar orqali emas, balki ularning ijtimoiy va iqtisodiy ta’siri orqali baholanadi.

Transaksion xarajatlar nazariyasi ijtimoiy qurilish sohasida alohida ahamiyatga ega. Chunki qurilish 
xizmatlari bozorida korrupsiya xavfi, tender jarayonlarining shaffof emasligi, loyihalash va smeta hujjatlarining 
tez-tez yangilanib turishi kabi omillar moliyaviy oqimlarning buzilishiga olib keladi. Bu xarajatlar samaradorlikni 
pasaytiradi, loyihaning yakuniy qiymati oshadi va qurilish muddatlari cho‘ziladi. Shuning uchun samaradorlik 
tahlilida transaksion xarajatlar tahlilini alohida blok sifatida kiritish zamonaviy ilmiy yondashuvga aylanmoqda.

Zamonaviy iqtisodiyotda qurilish xizmatlarini moliyalashtirish samaradorligini baholashda uch asosiy 
paradigmaning integratsiyasi kuzatiladi. Birinchisi, klassik investitsion samaradorlik modeli bo‘lib, unda 
loyihaning sof joriy qiymati (NPV), ichki rentabellik me’yori (IRR), rentabellik indekslari, qaytish muddati kabi 
ko‘rsatkichlar qo‘llanadi. Ikkinchisi, ijtimoiy ta’sirni o‘lchovchi model bo‘lib, unda loyiha aholining turmush sifati, 
xizmatlar qamrovi, inson kapitaliga qo‘shgan hissasi orqali baholanadi. Uchinchisi, zamonaviy raqamli baholash 
modeli bo‘lib, unda BIM, GIS, Big Data va monitoring tizimlari orqali xarajatlar va resurslarni real vaqt rejimida 
kuzatish imkoniyati yaratiladi. Ushbu yondashuvlarning uyg‘unlashuvi ijtimoiy obyektlar uchun moliyalashtirish 
samaradorligini yanada aniqlik bilan baholash imkonini beradi.

Mablag‘lar samaradorligi kategoriyasining iqtisodiy mohiyatida ikki qatlam mavjud: iqtisodiy samaradorlik 
va ijtimoiy samaradorlik. Iqtisodiy samaradorlik – bu resurslarning eng kam xarajat bilan eng katta foyda 
keltirishi. Ijtimoiy samaradorlik esa aholining farovonligi, sog‘lom hayot kechirish imkoniyatlari, ta’lim olish sifati 
va ijtimoiy tenglikka ta’sir ko‘rsatish orqali namoyon bo‘ladi. Ijtimoiy obyektlar uchun haqiqiy samaradorlik faqat 
shu ikki omil birlashganda shakllanadi. Shu sababli ijtimoiy obyektlar qurilishi uchun samaradorlikni baholashda 
ko‘p mezonli integratsion yondashuv talab qilinadi.

Qurilish jarayonida moliyaviy oqimlarning boshqaruvi ham ushbu bobning nazariy asoslaridan birini tashkil 
etadi. Moliyaviy oqimlarning nazorati, ularning bosqichma-bosqich ajratilishi, smeta xarajatlarida yuzaga 
keladigan tafovutlarni boshqarish, narxlarning o‘zgaruvchanligi va inflyatsion shoklarning ta’sirini kamaytirish 
kabi jarayonlar iqtisodiy samaradorlikni belgilab beruvchi muhim omillardir. O‘zbekiston sharoitida bu masala 
ayniqsa dolzarb, chunki narxlarning o‘zgaruvchanligi, qurilish materiallari importiga bog‘liqlik va tender 
jarayonlarining murakkabligi moliyaviy oqimlarning samaradorligiga sezilarli ta’sir ko‘rsatmoqda.

Nazariy jihatdan muhim yondashuvlardan yana biri – hayotiy sikl xarajatlarini (LCC) baholash metodidir. 
Bu yondashuv qurilish obyektining nafaqat qurilish davridagi xarajatlarini, balki ekspluatatsiya, ta’mirlash, 
modernizatsiya va xizmat ko‘rsatish xarajatlarini ham o‘z ichiga oladi. Ijtimoiy obyektlar uchun aynan shu 
yondashuv real samaradorlikni aniqlashda hal qiluvchi ahamiyatga ega. Masalan, arzon materiallardan 
qurilgan maktab 5 yil ichida kapital ta’mir talab qiladi; bu esa boshlang‘ich tejamkorlikka qaramay, umumiy sikl 
xarajatlarini oshirib yuboradi.

X U L O S A  V A  T A K L I F L A R
Mazkur ilmiy maqolada ijtimoiy obyektlarda qurilish xizmatlarini moliyalashtirishning nazariy-asosiy 

tamoyillari har tomonlama tahlil qilinib, ushbu jarayonning mamlakat ijtimoiy-iqtisodiy rivojlanishidagi muhim 
o‘rni ilmiy jihatdan asoslab berildi. Tadqiqot natijalari shuni ko‘rsatadiki, ijtimoiy infratuzilma obyektlari qurilishi 
aholi farovonligini oshirish, inson kapitalini rivojlantirish va hududlarning barqaror taraqqiyotini ta’minlashda hal 
qiluvchi ahamiyatga ega bo‘lib, ularni moliyalashtirish masalasiga kompleks va tizimli yondashuvni talab etadi.

O‘rganishlar davomida aniqlanishicha, ijtimoiy obyektlar qurilishini moliyalashtirishda davlat budjeti 
asosiy manba bo‘lib qolayotgan bo‘lsa-da, budjet resurslarining cheklanganligi sharoitida budjetdan tashqari 
jamg‘armalar, xususiy investitsiyalar hamda davlat-xususiy sheriklik mexanizmlaridan samarali foydalanish 

zarurati tobora ortib bormoqda. Ayniqsa, davlat-xususiy sheriklik asosidagi loyihalar moliyaviy yukni kamaytirish, 
qurilish jarayonining sifat va samaradorligini oshirish hamda zamonaviy boshqaruv usullarini joriy etish imkonini 
beradi.

Tadqiqot natijalariga ko‘ra, ijtimoiy obyektlarda qurilish xizmatlarini moliyalashtirish jarayonida maqsadlilik, 
shaffoflik, samaradorlik, tejamkorlik va barqarorlik tamoyillariga qat’iy amal qilish muhim ahamiyat kasb 
etadi. Ushbu tamoyillar moliyaviy resurslarning oqilona taqsimlanishini ta’minlabgina qolmay, mablag‘lardan 
foydalanish ustidan nazoratni kuchaytirish, korrupsion holatlarning oldini olish hamda qurilish ishlarining o‘z 
vaqtida va sifatli bajarilishiga xizmat qiladi.

Xulosa qilib aytganda, ijtimoiy obyektlarda qurilish xizmatlarini moliyalashtirish mexanizmlarini 
takomillashtirish, moliyaviy manbalarni diversifikatsiya qilish va zamonaviy moliyaviy boshqaruv tamoyillarini 
amaliyotga keng joriy etish dolzarb vazifa hisoblanadi. Tadqiqot natijalari ijtimoiy obyektlar qurilishini 
moliyalashtirish sohasida normativ-huquqiy bazani takomillashtirish, investitsion muhitni yaxshilash hamda 
davlat va xususiy sektor o‘rtasidagi hamkorlikni rivojlantirishga qaratilgan ilmiy-amaliy tavsiyalar ishlab chiqishda 
muhim ahamiyatga ega. Mazkur maqola ijtimoiy obyektlarda qurilish xizmatlarini moliyalashtirish samaradorligi 
masalasi faqat iqtisodiy ko‘rsatkichlar bilan chegaralanmasligini, balki keng ko‘lamli nazariy asoslar — jamoat 
tovarlari konsepsiyasi, institutsional iqtisodiyot, transaksion xarajatlar nazariyasi, hayotiy sikl yondashuvi, 
raqamli monitoring tizimlari bilan uzviy bog‘liqligini ko‘rsatadi.

